
Kaveri Lahari

કાવેરીલહરી

Document Information

Text title : Kaveri Lahari

File name : kAverIlaharI.itx

Category : devii, devI, laharI, nadI

Location : doc_devii

Author : Narayana Kavi

Transliterated by : Mandar Mali aryavrutta at gmail.com

Proofread by : Mandar Mali aryavrutta at gmail.com

Latest update : August 22, 2020

Send corrections to : sanskrit@cheerful.com

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

August 22, 2020

sanskritdocuments.org



Kaveri Lahari

કાવેરીલહરી

મહીભૃત્તુઙ્ગસ્તે  જગતિ વિદિતો ભાતિ જનકો
મહીયાન્ હિ પ્રેયાન્ ભવતિ ભુવિ રત્નાકર ઇતિ ।

અપિ સ્વર્ણસ્થાનાન્યતિશતમુદઞ્ચન્તિ તટયોઃ
શ્રિયં તે કાવેરિ પ્રથયિતુમલં કઃ કવિરપિ ॥ ૧॥
અયિ ત્વાં તુષ્ટૂષોર્જિતસુરસરિત્પૂરવિભવે   ।
તનૂજે સહ્યાદ્રેઃ સતતમપિ ગીતાં બુધવરૈઃ ।

સુધાહૃયાં ભૂભૃત્કુલવરશિરોલાલિતરસાં
વિધેહિ ત્વત્તુલ્યાં જનનિ મમ વાચં કવિનુતામ્ ॥ ૨॥

ત્વમઙ્કે સહ્યાદ્રેર્ભવસિ નનુ બાલેવ વિમલે
ક્રમાદ્ વૃદ્ધિં  ભૂયો ભજસિ ભુવનસ્યાસ્ય ભૃતયે ।

પરં ચોલાન્ બાલાનિવ જનનિ સંવર્ધ્ય પયસા
તનૂભૂતા વાર્ધિં  પ્રવિશસિ વિનીતેવ વનિતા ॥ ૩॥

ભવાની સંસક્તા વિલસતિ ભવત્યા ગિરિસુતા
તવ શ્રીરઙ્ગેઽસૌ  વસતિ વિમલે શ્રીપતિરપિ ।

ભજન્તે વેણીં  તે સ્ફુટતરમશેષાઃ સુમનસો
વિશુદ્ધિસ્તે વાચામપિ સરણિમાચામતિતરામ્ ॥ ૪॥

પતિં  પારાવારં પરમભિસરન્ત્યા ગિરિવરાત્
સુમસ્ફાયદ્વેણ્યાઃ સ્ફુટકમલમુખ્યા મૃદુગતેઃ ।

વહન્ ગઙ્ગાં  તુઙ્ગામપિ  હિ સુષમાં દ્રષ્ટુમસમાં
ગિરીનુચ્ચૈરેષ શ્રયતિ ગિરિશસ્તે તટગતાન્ ॥ ૫॥

સુતા શૈલસ્ય ત્વં ભજસિ ભુવિ સારસ્યમસમં
પ્રપન્ના દેવિ ત્વં લવણજલધિં  ચાસિ મધુરા ।
વહન્તી નિમ્ને સ્વાન્નમયસિ ચ લોકાનુપરિગાન્ ।
મહીયાન્ માતસ્તે મનસિ ન હિ મે માતિ મહિમા ॥ ૬॥

કાવેરીલહરી

મહત્તન્માયૂરં મહિતમપિ મધ્યાર્જુનપુરં
મહીશૂરં માતર્મિલિતઘનસારં   ભુવિ પરમ્ ।

તટં તે સંપ્રાપ્તં વરમપિ પરં તત્ત્રિશિરસઃ
સુતુઙ્ગં  શ્રીરઙ્ગં  ગજવનમભૂત્ પાવનમપિ ॥ ૭॥

શ્રુતિઃ સા વક્તિ ત્વાં સહ જનનિ ગઙ્ગાદિભિરપિ
પ્રશંસન્તિ ત્વાં ચ પ્રતનવચનાન્યેવ બહુધા ।

ભવત્વેતન્નૂનં કચિદપિ નિલીનં સુવિદિતા
ન તે કિં  નુત્યર્હા બહુજનપદાનામુપકૃતિઃ  ॥ ૮॥

ખનન્ કશ્ચિત્ કૂપં કટુસલિલમલ્પં યદિ મરૌ
કિયત્તં શ્લાઘન્તે ભુબિ સ ચ કિયન્માદ્યતિ હૃદિ ।

વિશાલાન્ યદ્દેશાનમૃતતુલિતૈરમ્બ સલિલેઃ
ચિરાત્ પુષ્ણાસિ ત્વં કથયિતુમિદં કઃ કમલજઃ ॥ ૯॥

કિયન્તઃ પ્રાસાદા જલધરપથશ્રાન્તશિખરા
વિચિત્રાસ્તે કૂલે વિદધતિ નરાન્ વિસ્મિતતરાન્ ।

કિયત્યો દેવાર્ચાસ્તવ સલિલસઙ્ગાતિશુચયો
ન ભૂમા તે સીમાં ભજતિ મનસો મે ન ચ ગિરામ્ ॥ ૧૦॥
સ્વતઃ સ્વચ્છચ્છાયાતટતરુસુમસ્તોમસુભગા ।
કચિન્નીલામ્ભોજચ્યુતદલસમાશ્લિષ્ટસલિલા ।

કચિદિવ્યસ્ત્રૈણાતુલઘુસૃણપઙ્કારુણજલા
નદીનાં તાસાં ત્વં ભજસિ તિસૃણામમ્બ સુષમામ્ ॥ ૧૧॥

પ્રહૃષ્યત્પાથોજં મધુરતરગુનન્મધુકરં
પરં પૂતં શીતં જનનિ તવ પીયૂષતુલિતમ્ ।

અપામેતં પૂરં કલિમલહરં તે કલયતઃ
પ્રહૃષ્યન્ત્યક્ષાણિ પ્રસભમપિ તપ્તસ્ય સપદિ ॥ ૧૨॥

તરઙ્ગાશ્લેષાર્દસ્તટતરુસુમામોદસુભગો
મરુત્પોતઃ પૂતસ્તવ પથિકલોકસ્ય તટયોઃ ।

પુરઃ સ્વેદં સ્વેદં હૃદિ જનનિ સાદં ચ વપુષઃ
સમગ્રં સન્તાપં પ્રતનમથ પાપં ચ હરતિ ॥ ૧૩॥

સ્રવન્તીરત્યલ્પા અનતિવિદિતા યાઃ કલુષિતાઃ

અશક્તા ગન્તું તા નિજપદમિતાઃ કાનનભવાઃ ।
સમૃદ્ધસ્વર્ણશ્રીકલિતનિજસામ્યા વિમલિતાઃ
વિધાયાદાયૈતા ગમયસિ ચ રત્નાકરમહો ॥ ૧૪॥

અમી ચૂતાઃ પૂતા મૃદુપવનધૂતાસ્તવ તટે
વિરાજન્તે શાખાવિધૃતફલભારા નતતરાઃ ।

શ્રિતાગ્રા કઞ્ચાલૈઃ પિકકુલવરૈર્યે કલરવૈઃ
સમર્ચન્તો ભક્ત્યા શરણગમિવામ્બાધ્વગકુલમ્ ॥ ૧૫॥

ચિરાદ્ગ્ણ્યેરન્ વા કુશલમતિના તેઽમ્બ સિકતાઃ
પરં નૈતાઃ કૂલે તવ સુકૃતશાલાઃ સુવિપુલાઃ ।

વસન્તો યત્રૈતે પથિકયતિવર્ણિપ્રભૃતયો 
ભજન્તીષ્ટાનર્થાનવિદિતબુભુક્ષાપરિભવાઃ ॥ ૧૬॥

શતં નદ્યઃ સન્તિ ત્રિચતુરદિનોદ્વેલસલિલાઃ
વિશુષ્યન્ત્યોઽનીશાઃ સપદિ ચટકસ્યાપિ હિ મુદે ।

ન તાઃ સ્વાદુસ્ફીતસ્વસલિલભરપ્રીતભુવનાઃ
સદા નાવ્યા ભાવ્યા સકલવિબુધૈઃ સંહ્યગિરિજા ॥ ૧૭॥

પરં યન્માધુર્યં જગતિ પયસસ્તેઽતિવિદિતં
ફલાનાં ભૂયસ્તદ્વિલસતિ તરૂણાં તટભુવામ્ ।

અનીદૃગ્વાચાં તદ્ભવતિ ચ કવીનાં મધુમુચાં
મહન્મન્યે મૌગ્ધ્યં જનનિ મહિલાનાં ચ સુદૃશામ્ ॥ ૧૮॥

સુદૂરાદાયાતં સપદિ મનુજં પ્રાગવિદિતં
વિનિશ્ચિન્વન્ કાન્ત્યા વદનગતયા તે તટમુવમ્ ।

વસન્ દેશેઽન્યસ્મિન્નપિ મિતમતીનામચરમો
જનઃ સ્તૌતિ ક્ષિપ્રં યદિદમપિ તે કિં  ન મહિમા ॥ ૧૯॥

શ્રુતં મા ભૂત્તેન શ્રુતમપિ ન વેદોઽપિ વિદિતો
ન ચાનીચા વાચા વિલસતુ ન ચાચારસરણિઃ ।

વિદેશે વિદ્વદ્ભિર્વિહિતવિનયૈર્વલ્ગુવચનૈઃ 
પરં વિપ્રઃ પૂજ્યો ભવતિ તવ તીરાગત ઇતિ ॥ ૨૦॥

શરત્તારાકારસ્ફુટમણિમહાહારરુચિરાઃ
પ્રતીરે તે બાલાઃ કનકમયચેલા યદમલાઃ ।

ચલન્તે બાષ્પાનઃ પ્રવરમધિરૂઢા મદકલા-

સ્તદમ્બ સ્વદ્વારિપ્રસૃતિભવભાગ્યૈકકણિકા ॥ ૨૧॥
પિતુઃ પ્રાપ્તૈરર્થૈઃ પથિ પથિ સખીભ્યોઽપ્યધિગતૈ
રશેષૈઃ પુષ્યન્તી ભુવનમવિશેષેણ જનનિ ।

પ્રસન્નૈવાજસ્રં યદિ કમિતુરગ્રેઽપ્યમુખરા
ન વૈરસ્યં યાસિ ક્વ ભવતિ સુદૃક્તે નનુ સમા ॥ ૨૨॥

અભૂદેવગ્રામં ભવતિ ન હિ તીરં ક્વચન તે
ન ચ ગ્રામો વિદ્વદ્વરવિરહિતો દેવવિકલઃ ।

ન દીના વિદ્વાંસો જનનિ વિબુધા નાલ્પશરણા
નદીનામન્યાસાં ભવતિ કિમુ ભાગ્યં તવ સમમ્ ॥ ૨૩॥

પતન્તઃ સહ્યાગ્રાત્ પટુતરશિલાઘાતમુખરાઃ
શરજ્જ્યોત્સ્નાશુભ્રાસ્તુલિતપૃથુમુક્તામાણિસરાઃ ।

રયાનીતસ્ફીતાતુલરુચિમિલદ્રન્નનિકરા
ભવન્તિ ત્વત્પૂરા વિદલિતમહાપાતકિનરાઃ ॥ ૨૪॥

મહીધ્રાઃ સન્ત્યન્યે ફણિબહુલવલ્મીકવલિતાઃ
ફલં કિં  તૈઃ સ્ફીતૈરપિ કપિશિવામાત્રશરણૈઃ ।

ચિરં જીયાત્ સહ્યઃ સલિલભૃતસર્વાવનિતલઃ
શરણ્યારણ્યાપ્તામલમુનિવરાધીતિમુખરઃ ॥ ૨૫॥

વહન્ ગઙ્ગાં  મૌલૌ દધદથ સુધાંશું પુરહર-
સ્તુષારાદ્રેર્બાલામપિ વપુષિ નેત્રાગ્નિજનિતમ્ ।

સ હર્તું સન્તાપં નિજમભિનવૈનૂનમમૃતૈઃ
ભજન્ બહ્વીર્મુર્તીસ્તવ જનનિ તીરે નિવસતિ ॥ ૨૬॥

ગતાસ્તુઙ્ગં  શ‍ૃઙ્ગં  તવ જનનિ તાતસ્ય વિબુધાઃ
પિબન્તસ્તત્પુણ્યં જનિમૃતિહરં નવ્યમમૃતમ્ ।

પરં સેવાયાતામરવરવધૂકેલિમુદિતા
ભજન્તે સત્યં તે સપદિ નનુ સૌમ્યં દિવિષદામ્ ॥ ૨૭॥

વરં ભૃઙ્ગાસ્તુઙ્ગાસ્તવ   વિતતતીરદ્રુમગતાઃ
પિકાઃ કાકા ઘૂકા અપિ શકુનયોઽમી સુજનયઃ ।

અનાસાદ્યામ્બ ત્વામમૃતતુલિતામલ્પસુકૃતા
વરં પ્રાસાદાગ્રે જનનિ નિવસન્તોઽપિ ન નૃપાઃ ॥ ૨૮॥

અનલ્પાવર્તં તે સલિલમપિ વીક્ષ્યામલતરં
નરા નાવર્તન્તે જનનિ ભુવિ ભૂયો ભવવને ।

નિબધ્નન્તઃ સેવાઞ્જલિમપિ હિ તે સાધુમહિતે
ન તિષ્ઠન્તે દીના ધરણિપતયે દૂનવદનાઃ ॥ ૨૯॥

પિબન્ પાનીયં તે પુલિનતલશાયી પથિ ગતઃ
સમાજિઘ્રન્ માતઃ સ્ફુટજલજજાતં પરિમલમ્ ।

કલં કુર્વન્ કર્ણે પિકવરવધૂટીકલકલં
રસાલદ્રોર્મૂલે રસયતિ રસં કઞ્ચન જનઃ ॥ ૩૦॥

વસન્તઃ સન્તો યે મહતિ કિલ દૂરેઽપિ વિષયે
સ્મરન્તસ્ત્વાં સ્નાત્વા દ્રુતમુષસિ કુત્રાપિ પયસિ ।

પઠન્ત્યેતે ભક્ત્યા ચરિતમવિગીતં તવ પરં
ધુનીનાં ધન્યાનાં ભવતિ હિ ધુરીણામ્બ ભવતી ॥ ૩૧॥

સ્વયા સંસક્તાનામપિ તટગતાઃ સ્વલ્પસરિતાં
મુદા સંસ્તુત્યર્હા મહિતચરિતાનામપિ સતામ્ ।

નિરીક્ષ્યન્તે નૈકે નૃપવદપિ લોકે યદિ ધનૈઃ
કથઙ્કારં ગચ્છેત્તવ મહિમપારં મમ મતિઃ ॥ ૩૨॥

તનોશ્ચેદુદ્ભૂતૈસ્તનુભિરપિ જાત્વેવ જનની
પયોભિઃ પુષ્યન્તી સ્વસુતમપિ શંસન્તિ નિગમાઃ ।

પયોભૂયાજસ્ત્રં પ્રચુરતરદેશાવનપરા
ન જાને કેષાં વા જનનિ વચસા ત્વં નુતિપદમ્ ॥ ૩૩॥

નગો નાગો વાહં તટભુવિ ભવેયં તવ પરં
મૃગો વાપ્યન્યસ્મિન્ જનુષિ જડધીરમ્બ વિહગઃ ।

ભવેયં ભિક્ષુર્વા પરમકૃપણો ભૂમિવલયે
ન દૂરે તે દેશે ધનદતુલિતો ભૂપતિરપિ ॥ ૩૪॥

સમભ્યેતિ ત્વાં સા સુરસરિદપિ સ્વાઘધુતયે
સ્વયમ્ભૂસન્દિષ્ટા પ્રતિસમમિતિ સ્કન્દિવિનુતિમ્ ।

અજાનદ્ભિર્મન્યે મુનિકુલભવૈસ્ત્વાં કતિપયૈઃ
પરં પઞ્ચસ્વેકાં જનનિ ભુવિ ગઙ્ગાસુ  ગણિતામ્ ॥ ૩૫॥

બહુસ્રોતાખ્યાતે ચુલકિતમહાબ્ધેરપિ મુનેઃ
પરં માન્યેઽમ્બ શ્રીધરશુચિશિરસ્તઃ સમુદિતે ।

શ્રુતા ત્રિસ્રોતા યા ભયમધિગતા જન્હુમુનિતોઽ-
પ્યલં ગઙ્ગા  કિં  શ્રીધરપદભવા ત્વાં તુલયિતુમ્ ॥ ૩૬॥

વિશાલાસ્ત્વત્તોઽપિ પ્રચુરતરનાવ્યામ્બુવિદિતા
વિશન્ત્યબ્ધિં  નઘઃ પરમુરુતરગ્રાહમકરાઃ ।

ગિરીન્દ્રાદા વાર્ધેરુભયતટકેદારમિલના-
દમોઘાશેષામ્બુસ્ત્વમિવ નનુ નાલોકિ તટિની ॥ ૩૭॥

ગિરીશોત્તંસાર્હા પરમહિમશૈલાદ્ ભુવમિતા
તટીદીવ્યદ્રમ્ભામિષદનિમિષાહ્લાદિસલિલા ।

સમા મન્દાકિન્યા સુરભિકુમુદાક્ષા વિજયસે
પરં ન ત્વં માતસ્તપનતનયાસઙ્ગકલુષા  ॥ ૩૮॥

પરં કુમ્ભાદન્તે વિલસતિ તટે કોણનગરં
સ કુમ્ભેશો યસ્મિન્ જયતિ ચ શિવા મઙ્ગલપદા  ।

સુખં શેતે શાર્ઙ્ગીં  જહદપિ પરં ક્ષીરજલધિં
વિહાતું સ્વીયં દ્રાગિવ દશજનિક્લેશમવશઃ ॥ ૩૯॥

ગતાઃ પારં શ્રુત્યાઃ પદજલધિપારીણધિષણા
વિનીતા ન્યાયે વા મતિમથિતમીમાંસકમતાઃ ।

પરં શિષ્ટા વૈદ્યાગમગતિવિદો વાઙ્મુખકૃતો
યતીશા યજ્વાનો જગતિ વિદિતા યત્પુરગતાઃ ॥ ૪૦॥

કૃતં વારાણસ્યામપિ ચિરમઘં હર્તુમમિતં
નિવાસં યત્રાહુઃ  સમુચિતમુપાયં સ્મૃતિવિદઃ ।

પરં કન્યાતીર્થં વિલસતિ ચ ધન્યામ્બુવિદિતં
ત્વયાસીત્ પૂતં તત્પુરમુભયપાર્શ્વપ્રસૃતયા ॥ ૪૧॥

જનિં  ભૂયો યાયાં યદિ ભુવિ ભવેયં તવ જલે
કુલીરઃ કૂર્મો વા તિમિરપિ વકોટશ્ચ કરટઃ ।

તૃણં મન્વે દેવિ ત્રિદિવમપિ પદ્માસનભુવં
મતાં મુક્તિં  શુક્તિં  તનુમિવ ન મે સક્તિરયતે ॥ ૪૨॥

પ્રકૃત્યૈવાલ્પીયો યદપિ વિરસં ભાતિ કલુષં
વચો મેઽનાસ્વાદ્યં નનુ ભુવિ કવીનાં રસવિદામ્ ।

ઇદં તે સંસ્તુત્યા તદપિ વિમલીભૂય મહતાં
સતાં વન્યસ્રોતઃપય ઇવ ભજેતૈવ હૃદયમ્ ॥ ૪૩॥

પયોભિઃ પુષ્ટાનાં કનકતટિનિ ત્વં તટભુવાં
બહૂનાં બાલાનામિહ સમધિકૈરમ્બ કનકૈઃ ।

સદા પૂર્ણાન્ કોશાનપિ વિદધતી વત્સલતરા
મહીં  કર્તું રત્નૈર્ભજસિ કિમુ રત્નાકરમપિ ॥ ૪૪॥

પદા પ્રાપ્તં પઙ્કં પ્રતનમપિ પઙ્કં હરતિ તે
ભ્રમોઽયં ચેદ્ભૂયાન્ ભ્રમમપિ હરત્યમ્બ સ પરમ્ ।

અયં જાડ્યં નૃણાં જરયતિ જલસ્યાપિ જડિમા
સ્વયં ચૈતે ભઙ્ગા  બત કલુષભઙ્ગં  વિદધતિ ॥ ૪૫॥

ગિરીશસ્યાભૂસ્ત્વં જનનિ શિરસઃ સા હરિપદાત્
યુવા નામ્ના ગઙ્ગે  નનુ વિબુધલોકૈકવિદિતે ।

ન મુઞ્ચત્યુત્સઙ્ગં  તવ યદિ પરં શ્રીપતિરસૌ
તતસ્તે દાક્ષિણ્યં પ્રથિતમિહ હેતુત્વમયતે ॥ ૪૬॥

તવોત્સઙ્ગે  રઙ્ગે  વિલસતિ કિલ શ્રીપતિરસૌ
વહન્નિદ્રામુદ્રાં શિશુરિવ જનન્યાઃ પ્રથમજઃ ।

ભજન્ વાતં શીતં તટયુગતરૂણામવિરતં
કલં ગીતં શ‍ૃણ્વન્નપિ પિકવધૂનાં શ્રુતિહિતમ્ ॥ ૪૭॥

પ્રશસ્યાન્ સ્વાવાસાનવિરતનદીમાતૃકતયા
સમીકૃત્યાહુયૈરપિ સપદિ દેશાન્તરભુવઃ ।

ભજન્તે ચોલાસ્તેઽખિલધરણિપાલાદરધૃતાઃ
ત્વદીયૈઃ સ્રોતોભિઃ શ્રિયમનુપમાં ભારતતલે ॥ ૪૮॥

મતા માયામેયા વિબુધનિવહૈસ્ત્વં મુરરિપોઃ
પુરા સા રાજર્ષેરપિ ભુવિ કવેરસ્ય દુહિતા ।

અદીનાં કુર્વાણા ભુવમથ નદીનામપિ વરા
પયોધિં  સંપ્રાપ્તા પરમતિપવિત્રા વિજયસે॥ ૪૯॥

પરં લોપામુદ્રા નનુ પરમભદ્રાકૃતિરભૂત્
સમાસાદ્યાસીદ્યાં કલશજનિરલ્પોઽપિ સ મુનિઃ ।

ક્ષિતૌ દક્ષો ભક્ષીકૃતમનુજરક્ષોનિગરણે
સમુદ્રાચામે વા શિખરિવરમુદ્રાવિતરણે ॥ ૫૦॥

પ્રકુપ્યદ્ભિઃ સ્તોત્રે સ્વરવિકૃતિતો  દ્રાગપિ શઠૈઃ

વિનિઘ્નદ્ધિઃ સ્વાર્થાનપિ ભુવિ મખાત્ કિં  મમ બુધૈઃ ।
અભક્તાનાં નૃણામપિ તટભુવાં દૂષણકૃતાં
ગતિર્મે, કાવેરિ ત્વમિહ દધતીં  વિત્તમતુલમ્ ॥ ૫૧॥

ન મન્યે માન્યાનાં ગુણલવવિહીનં મમ વચઃ
ચમત્કારં ચિત્તે રચયિતુમલં સ્યાદિદમિતિ ।

મતં મે પૂતાયા નિરુપધિદયાનિઘ્નમનસો
જનન્યા બાલસ્યાબિલમિવ પરં તે મુદમિતિ ॥ ૫૨॥

લસત્સ્વર્ણાભિખ્યાં રમણમથ રત્નાકરમિતા
વહન્તીમુત્સઙ્ગે  શયિતમપિ પુંસાં પ્રથમજમ્ ।

સુદૂરે દ્રષ્ટું ત્યામચલકુલવૃદ્ધસ્તનુભવાં
શિરઃ શ્રીમાનુચ્ચૈર્વહતિ ભૃતબાષ્પઃ કિમુ મુદા ॥ ૫૩॥

નૃણામન્યત્રાહુર્ભુવિ નિવસતાં યત્તટયુગાદ્
વિશુદ્ધિં  કૃચ્છ્રાયઃ   સ્મૃતિસમુદિતાં યે બહુવિદઃ  ।

પ્રથાં યાઃ પઞ્ચાપ્તા જગતિ મહતીનાં ચ સરિતાં
શ્રુતા તાસ્વેકા ત્વં નનુ જનનિ ગઙ્ગાસુ  જયસિ ॥ ૫૪॥

ઇતિ નારાયણકવિવિરચિતા કાવેરીલહરી સમાપ્તા ।

